
a. Localización

A intervención afecta ó campo de fútbol da finca
do Vao, parcela ó oeste do areal homónimo e o norte
da villa romana de Toralla.

Administrativamente pertence á parroquia de
San Salvador de Coruxo, Concello de Vigo.

As súas coordenadas cartográficas son: UTM
X=517516’7, Y=4671783’5. Folla 223-III (Vigo), Escala
1:25.000 do IGN-CNIG.

b. Entorno de protección

Descrición do Ben Patrimonial afectado.

Nome: Villa Romana de Toralla
Clave: GA 36057037

Lugar: O Vao-Canido
Parroquia: San Miguel de Oia
Concello: Vigo
Adscrición tipolóxica: villa romana
Adscrición cultural: romano

A actuación levouse a cabo na área de
protección da villa romana de Toralla, casa de campo
con funcións residenciais/productivas datada
preliminarmente entre os séculos III-VI d.C.

O xacemento, escavado de xeito intermitente
entre 1992 e 2003, abrangue na súa parte exhumada
un área de 1863 m2 nos que se inscriben pars urbana,
parte dun edificio de probable adscrición productiva
–pars rústica ou vivenda do vilicus- e parte dunha
estructura identificada cunha salina.

Esta última estructura, conformada por un
aliñamento depedras fincadas que delimitan un
espacio interior estanco presenta claros paralelismos
coas aparecidas no centro de Vigo (rúas Hospital e
Rosalía de Castro).

O conxunto atópase catalogado no Inventario
de Xacementos Arqueolóxicos da Xunta de Galicia e
protexido polo Plano Xeral de Ordenación Urbana de
Vigo de 1993.

c. Proxecto de obra civil

A obra consiste na eliminación do campo de
deportes e das estructuras asociadas (soportes de
iluminación, peche perimetral e gradaría) coa posterior
mobilización da area situada a maior profundidade cara
a superficie e o soterramento das capas superficiais.

Esquema da Actuación

A obra está promovida pola Concellería de Medio
Ambiente do Concello de Vigo e atópase afectada pola
normativa patrimonial definida no artigo 3.3.3.1 de
Protección do Patrimonio Arqueolóxico de Vigo
(PXOU).

A superficie total afectada é de 4673,1 m2.

d. Proxecto arqueolóxico

Obxectivos

- Confirmar a presencia de niveis arqueolóxicos

- Confirmar a continuidade das estructuras
arqueolóxicas –posible salina- no sector nororiental do
campo.

- Documentación e rexistro dos potenciais restos
arqueolóxicos

- Avaliación arqueolóxico-patrimonial

Metodoloxía

Fase 1: Prospección arqueolóxica con sondaxes

Realización dunha gabia lonxitudinal corrida,
mediante execución mecánica complementada con
limpeza manual dos perfís estratigráficos.

Documentación e rexistro.

Medidas: Lonxitude - 43,3 m
Largura – 1 m (na base)
Área total escavada: 86,7 m2

Realización de catro sondaxes valorativas no campo
de fútbol, mediante execución mecánica
complementada con limpeza manual dos perfís
estratigráficos.

Documentación e rexistro.

Medidas: Lonxitude – 4 m
Largura: 1 m (na base)
Área total escavada: 33,4 m2

Fase 2: Control arqueolóxico das obras

Acompañamento arqueolóxico do proceso de retirada
de 6 soportes de alumeado do campo de fútbol
complementado con limpeza e perfilado manual
dos ocos de extracción.

Medidas: Lonxitude – 4 m
Largura: 2 (na base)
Área total escavada: 47,9 m2

Desenvolvemento dos traballos.

A execución dos traballos pode ser dividida en
dúas fases de moi desigual entidade. Na primeira
destas, procedeuse ó establecemento de dúas
estacións auxiliares nas inmediacións da área a intervir
en base a unha estación principal situada nunha
arqueta de formigón da finca Vilamar-Mirambell
localizada pola empresa Topoinsa S.L. para a
execución das intervencións sobre a villa romana

contigua1 . Asemade procedeuse á demarcación das
áreas de intervención orixinais (ver Pérez Losada, F.:
Proxecto de control arqueolóxico das obras de
recuperación medioambiental do campo de fútbol da
praia do Vao). Estes traballos duraron unha xornada
(día 20).

A segunda fase engloba os traballos
arqueolóxicos propiamente ditos, esto é control,
limpeza e rexistro das zonas de prospección que se
describen máis polo miúdo nos apartados que
subseguen. No entanto, é conveniente sinalar que foi
durante esta fase onde se levaron a cabo os cambios
de intervención con respecto ás áreas recollidas no
proxecto orixinal e que teñen a súa xustificación ben na
aparición de elementos infraestructurais modernos –
descritos en detalle máis endiante-, ben polas propias
conclusións derivadas da observación directa da
secuencia estratigráfica da zona a intervir.

Simultaneamente a estes traballos e, por
motivos de seguridade derivados da proximidade da
zona de traballo á praia, procedeuse ó paulatino selado
das zonas xa intervidas.

A duración destes traballos comprendeu seis
días (do 21 ó 28).

1 A diferencia de altura medida entre o nivel de referencia e a altura da auga as
15:28h (GTM) do día 5 de setembro de 2002 foi de 5,51 m. Este valor foi sometido a
diferentes correccións en función da hora, presión atmosférica e temperatura,
obténdose un valor de 8,44 m con relación ó “cero hidrográfico”. Esto é, o nivel de
referencia atópase 8,44 m por riba do “cero hidrográfico” o que supón, en conclusión
que o nivel de referencia do xacemento (cota 10) está 6,49 m por riba do nivel medio
do mar en Vigo.

Por último, os valores da máxima preamar e da máxima baixamar para Vigo son
respectivamente 4,06 m e 0,03 m referidas ó “cero hidrográfico”, o que significa que o
nivel de referencia do xacemento pódese atopar desde 4,38 m a 8,41 m por riba do
nivel da auga sen ter en conta as variacións debidas a cambios de presión
atmosférica e temperatura.

a. Obxectivos.

O campo de fútbol de “O Vao” atópase incluído dentro
da área de protección dun xacemento arqueolóxico
inventariado –a villa galaicorromana de Toralla
(GA36057037)–, situado na próxima “finca Mirambell”.
Este xacemento foi extensamente escavado e
investigado nos últimos anos, dando lugar a
exhumación completa do edificio principal da villa e
mailo descubrimento parcial doutras estructuras
asociadas, actuacións levadas a cabo pola
Universidade de Vigo ó traveso dun Proxecto de I+D
conveniado co Excmo. Concello de Vigo. No momento
actual, o xacemento está pendente da realización de
obras de musealización das ruínas –conservación,
restauración, exhibición e posta en valor–, traballos que
previsiblemente se levarán a cabo durante o presente
ano 2005. Unha destas estructuras asociadas
exhumadas parece identificarse cun esquinal dunha
saíña –delimitada por pedras fincadas, unha estructura
similar ás atopadas na rúa Rosalía de Castro- que
parece prolongarse cara o nordeste (Vide Anexos:
Planimetrías). Polo tanto, a área de meirande interese
arqueolóxico, ou sexa, aquela que presenta unha maior
probabilidade da presencia de estructuras arqueolóxicas
enterradas, é a mais próxima do xacemento da finca
Mirambell, xusto do outro lado da estrada que se dirixe
á illa de Toralla. Especial interese reviste o cuadrante
nororiental do campo de deportes, dado que cara a esta
zona se dirixen os aliñamentos do probable estanque de
saíñas romanas atopado na escavación do xacemento.
Os obxectivos resúmense en localizar posibles restos,
saíña ou outros, que poidan ter relación ou non coa villa
próxima. De non existir vestixios de ningún tipo, os
obxectivos resúmense no rexistro dos niveles para a
posterior remonición de terras contemplada no proxecto
da Concellería de Medio Ambiente do Excmo. Concello
de Vigo.

b. Metodoloxía.

Tendo en conta as circunstancias descritas
anteriormente nos puntos dedicados a: “Entorno de
Protección”, “Proxecto de obra civil” e aos obxectivos
plantexados, a metodoloxía de traballo que se considera
mais axeitada é a seguinte:

- Prospección arqueolóxica con sondaxes . Esta
actuación divídese a súa vez en dúas intervencións
concretas:



9

a.- Realización dunha gabia lonxitudinal corrida co
obxectivo de identificar a hipotética continuidade das
estructuras arqueolóxicas (saíñas) no sector máis
próximo ao xacemento. A súa localización, polo tanto,
sería no linde leste do campo de fútbol, entre o campo e
a estrada. Levaríase a cabo con medios mecánicos
complementados coa limpeza e regularización manual
para un correcto rexistro.
b.- Realización de 4 sondaxes valorativas no campo de
fútbol distribuídas sistematicamente na metade oeste de
dito campo. Tanto o patrón de distribución como a
localización concreta poderían ser adaptados segundo
os resultados obtidos na gabia lonxitudinal. Para a súa
apertura débense utilizar medios mecánicos
complementados coa limpeza e regularización manual
para un correcto rexistro dos perfiles das sondaxes.

- Control arqueolóxico de obras , consistente no
devandito control do proceso de extracción dos 6 postes
de iluminación do campo de fútbol completado co
perfilado manual dos perfís estratigráficos,
documentación e rexistro. Nun segundo momento
débese efectuar un control arqueolóxico da remonición
de terras na metade norte do campo de fútbol (Vide
Proxecto de obra civil), sempre e cando este
remexemento sexa dunha profundidade que poida
afectar ó hipotético nivel arqueolóxico subxacente.

c. Desenvolvemento dos traballos.

Os traballos comezaron o luns día 20 de xuño
coa retirada das porterías do campo de fútbol, parte do
valado delimitador –o xusto para facilitar o quebro da
gabia cara ó areal- e algún elemento máis como unha
pequena gradaría. Logo desta retirada de elementos
varios que impedían o correcto desenvolvemento dos
traballos arqueolóxicos comezouse por abrir a gran
gabia proxectada. Dita apertura encetouse na parte sur
para ir avanzando en dirección norte. A gabia
proxectada tiña un ancho de 1 m. na base pero as
dificultades de manter un perfil de considerable altura
con tan só 1 m. de ancho fixo que na parte superficial se
comezase cun ancho de 2 m. Os traballos na gabia
descorreron sen ningún tipo de problema ata o
momento do quebro. Nese intre, a pala escavadora
fracturou a uns 2,5 m. de profundidade unha tubaria –a
posteriori soubemos que se trataba do abastecemento
de augas da Illa de Toralla- que acabou por inundar
toda a gabia anteriormente escavada. A parte dos
problemas relacionados coa ruptura –os veciños dunha
ampla zona de Vigo estiveron sen auga máis de 4
horas- a presencia desta tubaria e o propio saneamento
situado a carón desta fixo que se mudase o primixenio
trazado da gabia. Nun primeiro intre determinouse

seguir –unha vez arranxado o tubo- xa que os propios
peritos da compañía municipal de augas (Aqualia)
afirmaron que o abastecemento –pola dirección que tiña
no lugar da ruptura- non coincidía coa gabia en máis
lugares.

A pesares desto, decidiuse substituír a apertura total por
unha parcial ao final da gabia, a modo de sondaxe, para
asegurarnos da non presencia de dita tubaria. Hai que
ter en conta que o único plano onde aparecía esta rede
de abastecemento estaba totalmente errado. Segundo
este, a rede ía a carón da estrada polo que en ningún
momento se achegaba ao lugar por onde propuxerámo-
la gabia.

A apertura no final da gabia trouxo consigo a ruptura
novamente da tubaria, inundándose á area furada ata
ese intre. Esta situación non impediu, unha vez
achicada a auga e arranxada a ruptura, que se
rexistrase esta sondaxe na parte final de gabia. Hai que
ter en conta que nese momento xa tiñamos superado os
límites da proxección hipotética da saíña sen ningún
resultado positivo. Ante esta situación decidiuse
prolongar a gabia cara o norte sen abandonar os límites
do campo e paralela polo interior ao valado delimitador.
Pensamos que a realidade do subsolo baixo o areal e
dentro dos límites hipotéticos de saíña quedaba
perfectamente cuberto coa actuación no final da gabia
(G2).

Polo tanto e coas modificacións explicadas, a
intervención nesta area do campo de fútbol queda como
segue:
- unha gran gabia de 40,56 m. de longo por 2 m. de
ancho que descorre paralela polo interior ao valado e
que denominamos a partir de agora como G1.



11

- unha segunda intervención, a modo de sondaxe no
areal, que pasamos a denominar como G2, por ser
unha area pertencente a gabia primixenia.

Unha vez rematada a primeira das intervencións
procedeuse a abrir con medios mecánicos catro
sondaxes espalladas ao azar que xunto coa gabia
cubrían perfectamente a metade oeste do campo de
fútbol. Estas sondaxes foron proxectadas nun primeiro
intre cunhas características que se modificaron, ou máis
concretamente, se adaptaron ás circunstancias no
momento da intervención arqueolóxica. Das medidas
primixenias de 4x1 mts. na base pasouse –as
motivacións son as mesmas que as explicadas para a
gabia- a 3x2 ms., e se nun principio, soamente se
contemplaba baixar ata 1,8 ms., logo determinouse
baixar ata a aparición da duna.

Apertura sondaxes

Os traballos de apertura con medios mecánicos
das catro sondaxes descorreron sen ningún tipo de
atrancos. Nos catro casos foron retirados tódolos
niveles de recheo ata chegar á duna polo que a
profundidade das sondaxes varía en relación á
profundidade de aparición de dita duna.

A actuación completouse co control arqueolóxico dos
traballos de retirada dos postes de iluminación. A
retirada foise realizando baixo estricto control dun dos
membros da equipa. No proceso, combinouse a
escavación mecánica –para deixar libre a zapata de
formigón- e o arrinque mediante unha grúa de grandes
dimensións. Debido a este proceso –sobre todo ó de
arrincar o poste- os furados quedaban completamente
selados polos escombros polo que foi necesario volver
a utiliza-la pala para limpar os postes. De novo, a
limpeza rematou no nivel de duna en tódolos postes.
A actuación rematouse o martes día 28 de xuño.

Traballos mecánicos de retirada dos postes

Neste capítulo analizaremos en profundidade
tódolos lugares intervidos deténdonos con especial
detalle na estratigrafía dos diferentes puntos.

a. Puntos de intervención.

Por orde de intervención analizaremos os seguintes
puntos: as gabias, tanto a G1 como a G2; as catro
sondaxes (S1, S2, S3 e S4) e por último os postes (P1,
P2, P3, P4, P5 e P6).

b. Detalle.

GABIA
Xa se explicou con anterioridade (Vide Intervención
Arqueolóxica) as causas que fixeron variar a gabia
primixenia proxectada pola que agora tratamos en
profundidade. Ao longo deste punto identificaremos a
gran gabia transversal que corta ao campo de fútbol
coma G1, e coma G2, á pequena sondaxe –remate da
gabia primixenia- situada no areal onde, novamente
apareceu a tubaria de abastecemento da Illa de Toralla.
GABIA 1(G1):
A gran gabia G1, cunha lonxitude de 40,56 ms.,
localízase paralela polo interior ao valado que pecha o
campo de fútbol, sen chegar a cubrir a totalidade do
ancho de dito campo debido a presencia nesa zona da
única entrada para vehículos pesados. Para a apertura
desta gabia utilizáronse medios mecánicos. O ancho da
gabia é de 2 ms. na superficie para ir diminuíndo no
fondo, chegando en lugares ata o metro e medio de
ancho na planta. A limpeza e o rexistro da gabia
demorouse pola inundación desta logo da rotura da
tubaria de abastecemento da Illa. O perfil escollido para
a súa regularización e rexistro foi o leste, debido ao seu
mellor estado de conservación. A grandes liñas
podemos falar dunha serie de recheos ou bolsadas
entre o xabre do campo e a duna, ademais do nivel
inmediatamente inferior ao xabre –terra marrón arxilosa-
que tamén parece estenderse por toda a superficie do
campo, como veremos nos puntos dedicados ás
sondaxes e aos postes. A estratigrafía de recheos de
G1 soamente se rompe pola presencia dunha tubaria de
saneamento coa súa gabia que se dirixe cara os
colectores situados nas proximidades da estrada. Polo
miúdo distinguimos os seguintes niveis de norte a sur:

- A: xabre do campo de fútbol 2. Trátase dun nivel de
potencia variable –entre 20 e 40 cms.- que se estende
por todo o campo de fútbol funcionando como superficie
de xogo. Podemos distinguir dúas partes dentro deste
nivel: a máis superficial, de gran dureza debido ao
continuo pisado e outra por baixo desta, máis solta e
con abundante pedra miúda.

- B: nivel de terra marrón clara moi arxilosa de
aspecto plástico . Este nivel esténdese por toda a
gabia e como veremos máis adiante, tamén polo resto
do campo.

- C: nivel de terra gris de aspecto plástico baixo a arxila
marrón e cunha potencia máxima duns 65 cms. no norte
para extinguirse a uns 11 m cara o sur.

- D: nivel de terra mesturada con xabre. Trátase dun nivel
bastante continuo xusto por riba da duna e cunha
potencia máxima de 35 cms. Esgótase a uns 17 m. cara
o sur da gabia.

- E: nivel de recheo composto por terra solta gris con
abundante material contemporáneo (lixo) e bolsadas
diversas de terras grises escuras, negras e de rocha
meteorizada –ou quizais desfeita froito dalgún desterro-.

- F: bolsada composta por area sucia. Documéntase ao
redor do sexto metro para extinguirse no metro 27,
alcanzando a súa máxima potencia aproximadamente
no medio.

- G: bolsada de xabre pedregoso.
- H: nivel de recheo de cor alaranxado froito da súa

composición a base de materiais de construcción
contemporáneos.

- I: bolsada de cor negra con abundante cinsa.
- J: bolsada de cor gris con abundantes coios.
- K: nivel de xabre que se estende desde os 21 metros

ata o final da gabia no sur. En lugares chega a alcanzar
máis do medio metro de potencia.

- L: elemento interfacial gabia para instalar a tubaria de
saneamento que corta os niveles A, B, H, I, J, e K. Este
E.I., corta aos distintos recheos incluído ó xabre
superficial. A pesares desto, o disfrute do campo e os
factores ambientais fixeron que de novo se formase
unha fina capa de xabre por riba da superficie aberta
para instalar a tubaria polo que a gabia non se aprecia
en superficie.

- M: tubaria plástica de saneamento dun pequeno
sanitario que se instala no areal de O Vao durante o
período estival.

- N: recheo da gabia de saneamento composto pola
mestura dos anteriores niveles descritos.

- Ñ: bolsada de arxila verdosa dentro do gran nivel de
arxila marrón clara. Esta bolsada aparece en torno ao
metro 27 para desaparecer en torno ao 38.

2 Os niveles que aparecen pola maior parte do campo –que aparecen en negriña- non
van a ser de novo descritos nas súas características composicionais. Nos apartados
dedicados ao estudio das sondaxes e dos postes, centrarémonos en describir o
comportamento destes niveles nas distintas áreas.



15

- O: nivel de cor negro composto de residuos de petróleo
(chapapote). Alcanza unha potencia maior no final sur
da gabia, esgotándose no metro 34. Este nivel,
claramente contaminante, parece estenderse máis cara
o sur e tamén cara o leste, xa que se documenta en S1
cunha maior potencia (Vide S1).

- P: nivel de recheo composto por lixo (botellas, cristais,
plásticos, …etc.). Este nivel aparece e extínguese
dentro dos lindes da gabia.

- Q: transición areosa entre o recheo e a duna.
Posiblemente se trate da propia duna ennegrecida pola
contaminación do nivel O de chapapote.

- R: duna .

Gabia 1. Vista xeral e detalles.

Durante a apertura e posterior rexistro da gabia non se
documentaron niveles arqueolóxicos nin se recolleu
material algún. A cota de duna –a priori, o nivel sen
modificar- móvese entre o metro e medio e o metro
oitenta de profundidade respecto á cota do campo de
fútbol e polo tanto moi preto da cota hipotética de
aparición da saíña. A pesares desto, no lugar por onde
hipoteticamente descorrería o murete dos tanques (Vide
Anexos: Planimetrías) non apareceron restos. En algúns
lugares concretos da gabia descendeuse ata máis de



16

dous metros de profundidade cos mesmos resultados
en canto á aparición de restos. No tocante á duna,
atopámola a 5,97 m. no remate norte –con respecto ao
punto 0- e a 5,8 m. no remate sur, polo que soamente
varía en 20 cms. en corenta metros e medio. Esta cota
mantida parece corroborar a teoría do desterre das
dunas nesta zona para vende-la area e logo reencher
con escombros para unha posterior urbanización do
lugar.

GABIA 2(G2):
Denominamos como G2 ao remate da gabia primixenia
e modificada a posteriori polos factores anteriormente
comentados. Trátase dunha sondaxe de planta moi
irregular (Vide Croquis) –nun primeiro momento estaba
pensado cunhas dimensión de 3x2 ms.- localizada en
pleno areal e dentro da área de hipotética aparición da
saíña. Unha vez solucionado o problema da tubaria de
abastecemento regularizouse unha serie de perfiles
significativos da estratigrafía e limpouse a planta para
fotografala. Os perfiles debuxados son, como se sinala
no croquis, o norte, o oeste e o leste. A estratigrafía
resúmese nunha serie de recheos entre a area da praia
e a duna. Polo miúdo podemos distinguir os seguintes
niveles:

- A: area da praia. Nivel dunha potencia tremendamente
variable.

- B: nivel de terra gris.
- C: nivel de xabre de pouca potencia (5 cm.).
- D: nivel composto de terra gris con moito lixo mesturado

(plásticos, mat. de construcción contemporáneo, …etc.).
- E: nivel de terra marrón clara con abundante pedra

miúda.
- F: elemento interfacial gabia e corte da duna .
- G: duna.

A pesares de que a duna en G2 sitúase a unha cota
semellante á cota teórica de aparición da saíña, non se
documentou a presencia de niveis arqueolóxicos nin
ningún tipo de restos materiais. Como se pode apreciar
no debuxo dos tres perfiles documentados e na foto, o
elemento interfacial de desterre de duna é o mesmo que
o da gabia para instalar o tubo de abastecemento da Illa.
A inexistencia dun E.I. que corte aos recheos indica que
a instalación da tubaria fíxose no momento en que se
comezou a reencher a superficie que anteriormente
ocupaba a duna –ou o antigo areal- con escombros e
terras de diversa índole. A actuación para a colocación
da tubaria limitouse a rebaixar medio metro máis de
duna.

Gabia 2. Vista xeral e detalle.

SONDAXES

Ata catro sondaxes foron realizadas na parte oeste do
campo de fútbol, mentres que unha quinta aparece
recollida nesta memoria no punto referente á gabia
baixo o título de G.2. As causas desta variación foron
extensamente explicadas tanto no Informe Valorativo
(Vide Informe Valorativo) coma no capítulo desta
memoria referente á Intervención Arqueolóxica. Estas
catro sondaxes que imos analizar pormenorizadamente
teñen unhas dimensións de 3x2 ms. na súa parte
superior mentres que a profundidade e as dimensións
na base varían en cada sondaxe. A súa distribución
pola metade oeste do campo é aleatoria (Vide Anexos:
Planimetrías).

SONDAXE 1 (S.1)
Situada na zona sur e próxima a P4, esta primeira
sondaxe foi executada completamente con medios
mecánicos. A actuación completouse coa regularización
dun dos perfiles –escolleuse o perfil W- e a limpeza de
parte da planta para o seu rexistro fotográfico. Aínda
que nun primeiro momento soamente se contemplaba a
posibilidade de baixar ata os 1,8 ms. de profundidade
decidiuse seguir, sempre con medios mecánicos, ata a
cota de aparición da duna. Esta decisión –tomada
tamén na apertura da gabia- vaise repetir en tódalas
sondaxes executadas. Alcanzouse en S1 unha
profundidade en torno aos 3 ms., aparecendo a duna
aproximadamente aos 2,7 ms. baixo a cota do campo
de fútbol. Entre o terreo de xogo e a duna soamente se
rexistraron unha serie de niveles de recheo de orixe
diversa. Con máis detemento describimos os seguintes
niveles:

- N.1: xabre do campo de fútbol : como na gabia, este
nivel de potencia variable agora alcanza os 30 cm. no
perfil desta sondaxe.

- N.2: nivel de terra arxilosa moi plástica de cor
marrón .

- N.3: nivel de terra gris con abundante presencia de
cinsas e lixo: botellas, plásticos, rodas, ...etc.

- N.4: nivel de pouca potencia formado por granito moi
meteorizado.

- N.5: nivel negro de cinsas e coa presencia dun vertido
de chapapote. O nivel desaparece cara o norte
alcanzando unha potencia máxima de máis de medio
metro no sur.

- N.6: nivel de terra gris que aparece polo norte para
extinguirse no centro do perfil.

- N.7: nivel a modo de bolsada composto por terra
mesturada con abundante material de escombro (tellas,
ladrillos, ...etc.).

- N.8: nivel de limos de cor verde con aspecto plástico.



22

- N.9: duna : a duna –a 2,7 ms. de profundidade- aparece
cunha cor gris, moi húmida –atopámonos no nivel
freático- e desprendendo forte cheiro a fondo mariño.

Nesta sondaxe non se localizaron estructuras nin restos
materiais. Durante a retirada dos niveis de recheo
recuperouse un barril con hidrocarburo pesado.
Membros da concellería de Medio Ambiente fixéronse
cargo dos restos. A duna aparece cunhas
características que nos fan pensar en que esteamos
perante o mesmo nivel de area que se atopou xunto con
posibles restos da antiga xunqueira en P4 (Vide Postes).
Esto podería indicar que neste lugar a duna moderna
estea desaparecida.

SONDAXE 2 (S.2)
En dirección noroeste respecto a S1 sitúase a segunda
das sondaxes efectuadas (Vide Anexos: Planimetrías).
Como se advertiu en S1, realizouse a sondaxe con
medios mecánicos ata alcanzar a cota de aparición da
duna. Logo desto, regularizouse o perfil escollido para o
seu rexistro (perfil W) e limpouse parte da planta para
fotografar a sondaxe. A duna aparece a unha cota que
varía desde os 2,9 ms. de profundidade na parta sur
aos 2,7 ms. na parte norte de S2. Entre esta e a capa
de xabre do campo soamente se documentaron niveles
de recheo contemporáneos. Distinguimos os seguintes
niveles:

- N.1: xabre do campo de fútbol : dunha potencia que
varía entre os 20 e os 30 cm.

- N.2: nivel de terra marrón moi arxilosa.
- N.3: terra mesturada con area gris.
- N.4: nivel de terra arxilosa de cor laranxa.
- N.5: nivel de terra de cor marrón escuro compactada.
- N.6: bolsada de area.
- N.7: nivel de terra de coloración variada –pola presencia

de abundantes pequenas bolsadas- onde predomina a
terra de cor marrón. Alcanza unha potencia de máis de
1,5 ms. na parte norte diminuíndo cara ó sur onde debe
ir esgotándose, xa que non aparece en S1.

- N.8: duna .

Perfil na sondaxe në 2.

Coma na anterior sondaxe non se localizaron niveis con
presencia de vestixios arqueolóxicos nin restos
materiais.

SONDAXE 3 (S.3)
A terceira das sondaxes localízase en dirección norte de
S2 conformando, xunto con P1 e P4, un gran corte
transversal do campo de fútbol. Na apertura destas
sondaxe utilizáronse medios mecánicos ata á aparición
da duna. Regularizouse o perfil W debido ao seu mellor
estado de conservación e limpouse parte da planta da
sondaxe para o seu rexistro fotográfico. De novo a
estratigrafía desta sondaxe resúmese nunha serie de
recheos entre o xabre do campo de fútbol e a duna.
Máis polo miúdo, distinguimos os seguintes niveles:

- N.1: xabre do campo de fútbol : dunha potencia
bastante regular neste perfil S3 en torno aos 30/35 cms..

- N.2: nivel de terra marrón moi arxilosa.
- N.3: terra mesturada con area gris.
- N.4: nivel de terra de cor marrón escuro, compactada e

con presencia dalgunha pedra de mediano tamaño.
- N.5: duna .

Perfil na sondaxe në 3.

A estratigrafía nesta sondaxe S3 parece simplificarse en
relación ás dúas anteriores a medida que diminúe a
potencia dos recheos e a duna se localiza máis preto da
cota do campo de fútbol. A pesares desta cota de duna
–por riba da cota teórica de aparición da saíña- non se
documentaron estructuras nin restos de materiais.

SONDAXE 4 (S.4)
A cuarta sondaxe localízase na parte norte do campo
entre P1 e P2. Coma nas anteriores sondaxes, a
apertura foi con medios mecánicos para logo,
regularizar o perfil escollido para o seu rexistro (perfil E)
e limpar parte da planta para fotografar a sondaxe. A
estratigrafía desta sondaxe resúmese nunha serie de
niveis de recheos entre a superficie do campo e a duna.
Detidamente, distinguimos os seguintes niveis:

- N.1: xabre do campo de fútbol : de novo mantén unha
potencia que vai desde os 40 aos 30 cm.

- N.2: nivel de terra marrón moi arxilosa que alcanza
unha potencia máxima no lado sur da sondaxe de máis
dun metro e medio.

- N.3: rocha meteorizada con presencia de abundantes
pedras.

- N.4: nivel de terra e area mesturada de cor gris escuro.
- N.5: nivel de xabre semellante a superficie do campo de

fútbol con abundante pedras miúda.
- N.6: terra marrón alaranxada con aspecto plástico.
- N.7: duna .

Nesta derradeira sondaxe tampouco se documentaron
estructuras nin materiais. Nesta ocasión, a duna volve
descender de cota con respecto a súa aparición en S3,
xa que agora documéntase en torno aos 2 ou 2,3 ms.
de profundidade respecto á cota do campo de fútbol.
Esta situación de baixada de cota da duna volve
rexistrarse nos postes.

Perfil na sondaxe në 4.

POSTES

A segunda fase contemplada na actuación consistía no
control arqueolóxico das obras de retirada dos seis
postes de iluminación do campo de fútbol. Este control
quedou condicionado no intre en que nas actuacións
previas de prospeccións arqueolóxicas –gabia 1, gabia
2 e as sondaxes- o resultado foi en tódolos casos
negativo en canto á aparición de vestixios arqueolóxicos.
A actuación consistiu no perfilado manual dun dos
laterais do furado deixado pola extracción de cada poste,
a limpeza de parte da planta para a súa documentación
fotográfica e, finalmente o rexistro de dito perfil. En
ningún intre se considerou a opción de rebaixar máis alá
da cota a que chegaba en profundidade a cimentación
de cada poste.
As seis torretas de iluminación foron retiradas con
medios mecánicos –pala escavadora e grúa de grandes
dimensións- completándose a limpeza do burato coa
mesma pala. Como se aprecia nos croquis que
acompañan aos perfiles e as propias fotografías, as
dimensións dos furados dos postes é variable debido ao
propio método de extracción. Do mesmo xeito esta
situación tamén condiciona ás dimensións dos propios
perfiles rexistrados que poden variar desde os 70 cms.
aos 3 ms. de lonxitude.

POSTE 1
A retirada do primeiro dos postes (P1) deixou un furado
en planta tremendamente irregular polo que houbo que
recorrer a pala escavadora para a limpeza e
desescombro do propio furado. Como se aprecia no
croquis que acompaña ao perfil, o burato invade a
superficie do areal delimitado polo propio valado do
campo de fútbol. Esta situación vaise repetir nos
furados deixados polos postes 2 e 3 (P2 e P3) situados
na parte norte do campo. A elección do perfil respostou,
coma en tódolos casos seguintes descritos, ao mellor
estado de conservación unha vez finalizado o traballo
mecánico. A actuación manual consistiu na
regularización do perfil escollido e na limpeza de parte
do fondo do furado para o seu rexistro fotográfico. No
perfil de P1 rexistramos unha serie de estratos de
recheo situados entre o xabre, que funciona como
superficie de xogos, e a duna que marca o remate da
escavación. Con máis detemento describimos os
seguintes niveles:
- N.1: area da praia : en moitos lugares do campo, sobre
todo na parte norte onde nos atopamos, a area da praia
invade o terreo acumulándose nos esquinais. Este nivel
ten unha potencia moi variable.
- N.2: xabre do campo de fútbol : neste poste
observouse que o nivel de xabre invade a súa vez a
propia praia situándose por baixo da area. Como

veremos máis adiante nos estudios sobre P2 e P3, o
xabre desaparece cara o norte coincidindo coa
presencia do valado delimitador.
- N.3: terra marrón bastante plástica e con presencia de
pedras de grandes dimensións –probablemente
funcionaron como calzos para o poste3- e materiais de
construcción contemporáneos.
- N.4: terra marrón algo máis escura que o nivel superior,
moito máis solta e coa presencia de materiais
contemporáneos (lixo).
- N.5: nivel de area de cor gris (area sucia).
- N.6: duna : o nivel de duna neste poste aparece entre
1,4 e 1,5 ms. baixo a cota do campo de fútbol.

Durante o control e o conseguinte regularizado e
rexistro do furado deixado polo Poste 1 non se
localizaron ningún tipo de estructuras nin restos
materiais. Neste furado atopámonos o nivel dunar a
unha cota onde existía a priori posibilidades de atopar a
saíña da villa de Toralla (cota teórica baixo o campo: 1,5
m) pero en ningún momento se documentou a
presencia nin dos muretes característicos deste tipo de
tanques nin sequera un posible nivel de superficie
arxilosa que funciona coma fondo estanco da saíña.

3 Non é habitual a presencia de grandes pedras ou perpiaños formando parte dos
recheos por elo creemos que estas pedras e as localizadas no P3 teñan unha función
determinada.

POSTE 2
O segundo dos postes retirados localízase no centro do
lateral norte do campo de fútbol. O proceso de
arrancado deste posto deixou novamente un furado
irregular que invade a superficie do areal o que fixo
necesaria a intervención da pala para desescombrar e
limpar a fenda. Escolleuse o perfil W polo seu mellor
estado. Coma no poste 1, regularizouse e limpouse
unha parte do fondo para o seu rexistro fotográfico. A
grandes rasgos podemos falar dunha serie de niveis de
recheo situados entre o xabre do campo e a duna. Con
máis detemento describimos os seguintes niveles:
- N.1: area da praia : na parte norte do campo, como é
habitual nesta zona, a area invade parte do terreo de
xogo. No perfil obsérvase a potencia variable deste nivel
froito dos factores ambientais que actúan na costa.
- N.2: xabre do campo de fútbol : o nivel de xabre no
perfil de P2 non supera os límites do campo e polo tanto
non aparece baixo o areal.
- N.3: zapata de formigón que sostén un dos grandes
tubos de aceiro onde enganchan as redes que
delimitaban o campo de fútbol.
- N.4: nivel de recheo baixo o areal composto por area
de praia mesturada con pedras e terra de cor marrón.
- N.5: area gris escura con abundante material de
construcción contemporáneo.
- N.6: estrato de terra marrón arxilosa de gran potencia.
- N.7: mangueira eléctrica de subministro dos focos de
iluminación do campo de fútbol.
- N.8: duna : o nivel de duna aparece no P2 a 1,9 ms. de
profundidade na parte sur do perfil descendendo ata os
2 m. na parte norte.

Perfil do poste në 2.

Durante o control e o conseguinte regularizado e
rexistro do furado deixado polo Poste 2 non se localizou
ningún tipo de estructura nin restos materiais. Nesta
ocasión, e como era de prever, a cota de aparición da
duna descende ata os 2 ms. de profundidade respecto á
cota do campo. Polo tanto, de novo nos atopamos por
baixo da nomeada cota teórica de aparición da saíña.

POSTE 3

O terceiro dos postes retirados, o situado na parte máis
nororiental do campo de xogos, deixou novamente un
furado irregular. Logo da inmediata limpeza e
desescombro por parte de pala, determinouse que o
perfil a rexistrar sería o perfil E (Vide Croquis P3).
Tomáronse as cotas da parte superior do perfil, unha no
campo (cota sur) e outra dentro do areal pero
procurando unha superficie sólida (primeiro nivel de
recheo) desestimando a area da praia. Coma nos
anteriores postes, basicamente a estratigrafía deste
perfil resúmese nunha serie de recheos entre a duna e
a area da praia na parte norte e o xabre do campo na
parte sur. Con máis detemento describimos os
seguintes niveles:
- N.1: area da praia : no perfil apreciase a pouca
potencia que ten este estrato na parte nororiental e
pouca presencia deste dentro da zona do campo.
- N.2: xabre do campo de fútbol : da mesma potencia
que soe ser habitual por todo o campo (30-40 cm.) o
nivel de xabre esgótase ao chegar ao límite do campo.
- N.3: bolsada de terra con abundante composición
plástica situada baixo a area da praia.
- N.4: bolsada de area de praia sucia.
- N.5: nivel de area gris escura sen presencia de
grandes pedras.
- N.6: terra marrón arxilosa con pedras de gran tamaño
–probablemente e o igual que no P1 estas pedras
funcionasen como calzos do poste- e de materiais de
construcción contemporáneos.
- N.7: duna : a duna aparece en P3 a 1,5 m. na zona
norte descendendo ata os 1,8 m. de profundidade
respecto a cota do campo do lado sur. A duna non
aparece coma noutros lugares limpa e coa soa
presencia na súa composición de coios e cunchas,
senón que aparece sucia, de cor gris e coa presencia
de lixo.

Perfil do poste në 3.

Novamente, durante o control e o conseguinte
regularizado e rexistro do furado deixado polo Poste 3
non se localizou ningún tipo de estructura nin restos
materiais. Neste poste, o máis nororiental do campo,
documentamos a presencia da duna, aínda que non
parece unha duna limpa e sen intrusións, a unha cota
elevada (1,5-1,8 ms.) próxima á nomeada cota
hipotética de saíña pero de novo sen presencia de
indicios que demostren que os tanques se estendían ata
este lugar.

POSTE 4
Como se aprecia no plano de situación, o poste 4 (P.4),
localízase moi preto da sondaxe 1 (S.1) polo que nun
principio pensouse e non rexistralo, soamente levar a
cabo o control. Finalmente, decidiuse baixar con medios
mecánicos unha pequena gabia do ancho aproximado
do cazo da pala e dese xeito documentar posibles
novos niveles baixo a duna. En P.4 escolléronse dous
pequenos perfiles significativos dos niveles existentes
baixo os recheos –perfil N e perfil W- que nesta ocasión
represéntanse conxuntamente debido ás dificultades
que carreaba a gabia con máis de tres ms. de
profundidade. Polo miúdo os niveis rexistrados nestes
perfiles son os seguintes:
Perfil N:
N.1: xabre do campo de fútbol : como é habitual este
estrato presenta unha potencia duns 30 cm.
N.2: recheos: baixo este encabezado englóbase unha
serie de niveles de recheo con abundante lixo e
escombros rexistrados suficientemente en G1 e en S1.
N.3: transición recheos e duna.
N.4: duna : neste perfil norte a duna documéntase a
dous metros e medio de profundidade respecto ao
campo e cunha potencia duns 12/14 cm. Aparece como
unha duna húmida, de cor tirando ao gris e sen
presencia de coios nin cunchas.
N.5: nivel vexetal en descomposición de cor gris escura.
N.6: area moi húmida de cor gris.
N.7: nivel vexetal en descomposición que desprende un
potente cheiro a sulfuros.
N.8: area mollada con moitos limos semellante a fondo
de ría.

No perfil W os estratos baixo os recheos simplifícanse.

Perfil W:
N.1: xabre do campo de fútbol : como é habitual este
estrato presenta unha potencia duns 30 cm.
N.2: recheos: baixo este encabezado englóbase unha
serie de niveles de recheo con abundante lixo e
escombros rexistrados suficientemente en G1 e en S1.
N.3: transición recheos e duna.
N.4: duna : no perfil W a duna convértese nun pequeno
nivel duns 4/5 cm. de potencia situada a 2,6 m. de
profundidade. Como no perfil N, trátase dunha duna
húmida, de cor tirando ao gris e sen presencia de coios
nin cunchas.
N.5: nivel vexetal en descomposición semellante unha
turba que neste ocasión imbrica os dous niveles
vexetais descritos e rexistrados no perfil N mentres que
desaparece o nivel entre estes de area húmida de cor
gris.
N.6: area mollada con moitos limos semellante a fondo
de ría.

Perfil do poste në 4.

Como nos anteriores postes, non se documentou
estructura algunha nin restos materiais. A duna aparece
nesta zona do campo (zona sur) a dous metros e medio
de profundidade e reducida a mínima expresión (entre
12 e 4 cm.). No perfil norte, baixo estes restos dunares
aparece o nivel vexetal descrito, de pequena potencia, e
entre este e o seguinte nivel vexetal un estrato de area
gris moi húmida. Para rematar, outro nivel de area e
limos mollados. Nesta zona sur, a duna parece
descender cara a depresión, aínda hoxe existente e
inundable, de xunqueira por onde descorre o regato do
Vao. Identificamos o nivel vexetal en descomposición
como unha posible antiga xunqueira que se estendería
por toda a fronte de praia onde desembocaba dun xeito
disperso o dito regato. Este nivel de posible xunqueira
aparece selado pola duna “moderna” que se estendería
desde o areal ata a zoan de depresión onde hoxe aínda
quedan restos da xunqueira. Polo tanto, creemos que
esta capa vexetal en descomposición que desprende
potentes cheiros sulfurosos pode tratarse dunha
xunqueira antiga que foi invadida polo avance da duna
limpa desde a praia. Como apuntamos anteriormente xa
nos atopamos en nivel freático e moito por baixo do
nivel do mar.

POSTE 5
O quinto dos postes retirados, o situado na parte central
do lateral sur do campo de xogos, deixou novamente un
furado irregular. Limpouse e retirouse o escombro
deixado pola actuación coa pala para regularizar e
limpar parte da planta para o seu rexistro fotográfico. O
perfil escollido nesta ocasión foi o perfil W. Tomáronse
as cotas da parte superior do perfil, unha no campo
(cota norte) e outra fora do campo, no parterre que
delimita o campo e o parking. Coma nos anteriores
postes, basicamente a estratigrafía deste perfil
resúmese nunha serie de recheos entre a duna e o
xabre do campo. Con máis detemento describimos os
seguintes niveles:
N.1: xabre do campo de fútbol : este estrato chega
nesta zona a alcanzar unha potencia máxima duns 50
cm. e aparece cortado polo parterre separador do
campo e o parking.
N.2: terra e area mesturada a modo de parterre.
N.3: terra marrón arxilosa.
N.4: bolsada de area sucia.
N.5: nivel de area gris escura sen presencia de grandes
pedras.
N.6: terra marrón escuro con abundante escombro.
N.7: nivel de granito meteorizado.
N.8: nivel de terra marrón agrisada.
N.9: duna : a duna aparece nesta zona a uns 2,4 ms. de
profundidade.

Perfil do poste në 5.

Gran cantidade de niveis de recheo e a presencia da
duna a unha cota semellante a de P4, caracterizan a P5.
A pesares de rebaixar con medios mecánicos ata os 2,7
ms. de profundidade, non apareceu o nivel vexetal
identificado en P5 polo que nos inclinamos a pensar



43

nunha posible depresión natural cara o centro do campo
de fútbol. Como nos casos anteriormente descritos, non
se documentaron estructuras nin restos materiais.

POSTE 6
O derradeiro dos postes retirados volveu deixar un perfil
moi irregular en planta. Unha vez retirada a terra caída
no furado, procedeuse a regularizar o perfil escollido
(perfil E) e limpar parte da planta para o seu rexistro
fotográfico. Tomáronse as cotas superiores do perfil ,
unha norte no campo e a sur no parterre. De novo
atopámonos cunha estratigrafía semellante a dos outros
cinco postes. Polo miúdo podemos diferenciar os
seguintes niveis:
- N.1: area da praia : no perfil apréciase a acumulación
da area contra a vexetación e o valado sur do campo
froito de factores ambientais.
- N.2: nivel a base de terra e area mesturada e con
abundante vexetación na parte sur que funciona como
parterre separador do campo e o parking.
- N.3: xabre do campo de fútbol : da mesma potencia
que soe ser habitual por todo o campo (30-40 cm.) o
nivel de xabre esgótase ao chegar ao límite do campo.
- N.4: terra marrón moi plástica.
- N.5: nivel moi compacto composto por mesturas de
terras e pedra miúda que lle dá unha cor que oscila
entre o marrón e os grises.
- N.6: nivel composto de pedra meteorizada semellante
a un xabre groso.
- N.7: nivel de recheo conformado por varias bolsadas
de terras sen a penas pedras
- N.8: restos de vexetación seca en descomposición.
- N.9: duna moderna moi branca e con presencia de
coios e cunchas.

Perfil do poste në 6.

A intervención arqueolóxica no campo de fútbol
de “O Vao” desenvolveuse durante unha semana
utilizando principalmente medios mecánicos. A
actuación cumpriu os obxectivos plantexados ao seu
comezo. Coa apertura de G1 e G2, as catro sondaxes e
o control dos seis postes queda totalmente rexistrada a
realidade baixo o subsolo do campo de fútbol, sobre
todo na súa parte oeste. Esta area –a máis próxima á
finca villa galaicorromana de Toralla- presentaba unha
meirande probabilidade de presencia de estructuras
arqueolóxicas polo que a equipa centrou as
intervencións nese lugar. De tódolos xeitos en ningún
intre se desestimou a outra metade do campo –obxecto
tamén da obre civil- cuberta polos controis sobre a
retirada dos postes de alumeado.

Tanto na prospección arqueolóxica con
sondaxes (G1 e 2; S1, 2, 3 e 4) coma no control
arqueolóxico de obras (P1, 2, 3, 4, 5 e 6) non se
documentou a presencia de estructuras ou ningún outro
tipo de vestixio arqueolóxico. Basicamente, a realidade
do subsolo baixo o campo resúmese nunha serie de
recheos antrópicos de natureza e potencia variable que
se estenden sobre a duna. Durante o desenrolo das
actuacións, numerosos veciños aportáronnos datos que
explican esta situación. A presencia de potentes dunas
na zona onde hoxe se atopa o campo esta de sobra
documentada. A principios dos anos 70, como noutras
partes da costa viguesa, procedeuse ao desmonte das
dunas para a posterior venda da area como material de
construcción4. Rebaixáronse as dunas ata o nivel que
nos agora documentamos (Vide Anexos: Proxección
dunas) e reencheuse a zona con terras e lixo –incluído
un vertido de hidrocarburo pesado- para unha futura
urbanización detida finalmente pola actuación, entre
outros, do falecido “Leri”. Como se rexistrou no control
do poste catro (Vide P4), os recheos non só afectaron a
zona de dunas xa que tamén se sepultou a xunqueira
situada ao sur do areal –hoxe a máis de 3 m. baixo os
campos de fútbol, os aparcamentos ou a estrada- e que
aínda se conserva en zonas fondas de Canido próximas
ao “Club de Campo”. A partires dese intre, a zona
quedou destinada ao uso deportivo albergando un
campo de fútbol onde durante anos se ven xogando o
popular “Campionato de Fútbol Praia”.

4 Estes datos foron aportados por varios veciños que participaron no propio desmonte
das dunas.



48

O desmonte dunar fai imposible saber se
existiron ou non estructuras, xa que sempre se
documenta a duna a unha profundidade por baixo da
cota teórica da saíña –na parte norte é onde a duna se
atopa a unha cota máis elevada (Vide Anexos:
Proxección dunas)-, polo que de existir puideron ser
totalmente arrasadas durante o desmonte das dunas.
Por todo o anteriormente descrito nesta memoria da
actividade preventiva desenvolvida, podemos inferir que:
baixo a superficie que ocupa o campo de fútbol de “O
Vao” –lugar onde se van a desenvolver as obras de
recuperación medioambiental da praia do Vao
promovida pola Concellería de Medio Ambiente do
Excmo. Concello de Vigo- e ás profundidades afectadas
pola obra civil (Vide Proxecto de Obra Civil) non existen
vestixios arqueolóxicos de entidade que impidan o
correcto desenrolo de dita obra.

Ourense, a 11 de agosto de 2005

Asdo. Fermín Pérez Losada




